
2 fevral 2023-cü il, cümə axşamı10 CƏNUBİ AZƏRBAYCAN

İranpərəst “aşiqlər”ə utanc xatırlatması
Yaxud molla rejiminin “sözəbaxan kütlə” yaratmaq cəhdi

İki həftə əvvəl – yanvar ayının 20-də Azərbaycan xalqının qəhrəman 
övladlarının milli azadlıq uğrunda başlatdığı şanlı mübarizənin 33-cü 
ili tamam oldu. Azərbaycan xalqı hər il olduğu kimi, bu dəfə də Vətənin 
azadlığı, müstəqilliyi və ərazi bütövlüyü uğrunda həyatlarını qurban vermiş 
Vətən övladlarının xatirəsini dərin ehtiramla yad edərək onlarla qürur 
duyduğunu bütün dünyaya nümayiş etdirdi. 

Türkiyədəki, digər türk 
dövlətlərindəki və toplumlarında-
kı dost-qardaş xalqlar da ölkəmizlə 
həmrəylik duyğuları sərgilədi, hüzn 
və öyüncümüzə şərik oldular. Bunu 
bütün dünya gördü, bir İrandan baş-
qa. O İran ki, onun ən böyük xalqını 
Azərbaycan türkləri təşkil edir. İra-
nın bütün mərkəzi xəbər agentlikləri, 
mühafizəkar və islahatçı saytları, 
o cümlədən Cənubi Azərbaycanda 
yerləşən və antimilli funksiya yerinə 
yetirən, hakim millətçi və dini ideo-
logiyaya xidmət edən saytlar ötən 
illərdə olduğu kimi, yenə 20 Yanvar 
hadisələrinin ildönümü ilə bağlı heç 
bir xəbər, hansısa yazı vermədi. 

Yalnız ən qatı anti-Azərbaycan 
“Arannyus” farsdilli saytı 20 Yanvar-
la bağlı Bakıdan bir neçə məlumat 
yerləşdirmişdi. Sayt İranda farsdilli 
dindar oxucuları ”narahat” etməmək 
üçün yazılarını farsca yox, latın qra-
fikası ilə Azərbaycan dilində, yəqin, 
bizim üçün vermişdi. Əgər fars dilində 
yaysa idi, onda farslar da az-çox 
məlumatlanmış olardı ki, bu da onun 
məramına uyğun deyil. 

Artıq keçmişdə qalmış bir 
məsələni də qeyd etmək yersiz ol-
mazdı. Ötənlərdə İran generalı qətlə 
yetirildikdən sonra bu ölkənin xəbər, 
analitik-informasiya agentlikləri, on-
ların saytları, digər kütləvi yayım-
ları Azərbaycanda həmin hadisəyə 
medianın, hətta sosial şəbəkənin 
münasibətini gen-bol işıqlandırırdı 
və indi də hərdən bir həmin mövzu-
ya qayıdır. Həmin saytlar, xüsusən 
mühafizəkar-dini dairələrin maraq-
larını təmsil edənlər, özlərinin etiraf 
etdikləri kimi, “Azərbaycanda İranın 
maraqlarını müdafiə edən dini, ya-
rımdini təşkilatların” iranyönümlü 
mövqelərindən, bəyanatlarından, 
həmçinin ayrı-ayrı internet 
istifadəçilərinin ah-zarından, genera-
la “sevgisi”ndən böyük həvəslə söz 
açırdılar. 

Onlar, eyni zamanda, müxtəlif 
siyasi, mədəni, ictimai təşkilat 
nümayəndələrinin və rəhbərlərinin, 
fərdlərin öz sözləri ilə desək, 
“daim Azərbaycanın islamçıları-

nı dəstəkləyən” şəxsin fəaliyyətinə 
mənfi və öldürülməsinə biganə 
münasibət göstərənlərdən isə 
hiddətlə danışırdılar. Belə anlaşılır-
dı ki, azərbaycanlılar hamılıqla ge-
neralın öldürülməsinə heyfslənməli 

imişlər. Amma azərbaycanlıların 
əksəriyyəti həmin generalın hansı 
amala xidmət etdiyini, fəaliyyətinin 
dünyəvi dünyagörüşlü insanların ma-
raqlarına zidd olduğunu yaxşı bilərək 
onun ancaq İranın dini-siyasi dairələri 
üçün itki olduğunun fərqində idilər.

Çox təəssüf ki, ölkəmizdə hələ 
də - bəziləri Azərbaycanın siyasi 
sisteminin mahiyyətini, onun verdiyi 
imkanların qiymətini, eləcə də İran 
rejiminin dini-siyasi fəaliyyətinin digər 
müsəlman xalqların mənafeyinə zidd 
olduğunu, ən əsası, milli (bizim) ilə 
dini (onların) ideologiyaların, eləcə də 
fars ilə azərbaycanlının arasında fərqi 
görmür və ya nəyinsə xatirinə görmək 
istəmirlər. Belələri fikirləşmirlər 
ki, görəsən, niyə İranda nəinki 20 
Yanvarla bağlı hər hansı bir ümu-
mi xarakterli yazı verilməyib, hətta 
Azərbaycanda bu tarixi hadisənin 
layiqincə qeyd edilməsi barədə bir-iki 
sətirdən ibarət xəbər də yayılmayıb?

Bizim iranpərəstlər niyə ağala-
rından soruşmurlar ki, onlar dövlətin 

heç bir maneə yaratmadığından 
istifadə edərək iranlı generala yas 
mərasimi keçirdikləri halda, İranın 
heç bir yerində 20 Yanvar şəhidləri ilə 
bağlı belə bir anım tədbiri olmayıb? 
Azərbaycanın İranda səfirliyi və Baş 
konsulluğunun tədbirləri barədə də 

mediada hansısa məlumat verilməyib. 
İranpərəstlər belə münasibətin nə 
demək olduğunu anlayırlarmı? 

Bizim iranpərəstlər İranın indiki 
rejiminin maraqları ilə bağlı hər bir 
tədbirdə fəal iştirak etməyə, onların 
hüzurunda şeirlər oxumağa can atsa-
lar da, İranda bizim müasir tariximizin 
ən faciəli və şanlı səhifələrindən biri-
nin ildönümləri sükut və görməzliklə 
keçir, bu tarixə tam laqeydlik göstərilir. 
Yəni onlar birtərəfli qaydada bizim 
iranpərəstlərin onlara xidmət etməsini 
istəyirlər, vəssalam. Lakin davamlı 
olaraq ölkəmizin daxili sabitliyini poz-
mağı cəhd edirlər. 

Sepahın əlahiddə “Qüds” 
hərbi-ideoloji hissəsinin komandi-
ri Q.Süleymaninin ABŞ tərəfindən 
öldürülməsi İranın mərkəzi “Anaj” 
agentliyinin Azərbaycan Respubli-
kası hakimiyyətinə, siyasi dairələrə, 
sağlam düşüncəli insanlara qar-
şı ideoloji təbliğatı gücləndirməsi 
üçün bir bəhanəyə çevrilmişdi. Ge-
neralın öldürülməsindən bu yana 
Azərbaycan Respublikasında həmin 
hadisəyə münasibət sərgiləyən yazı-
da agentliyin İranın dini-siyasi qurum-
larının Azərbaycan Respublikasında 
ideoloji fəaliyyətindən bir məyusluq 
özünü açıq şəkildə göstərirdi. Yazı-
da əvvəlcə Azərbaycanda fəaliyyət 
göstərən və ya fəaliyyət göstərməyə 
cəhd edən iranyönümlü dini-siyasi 
təşkilatların generalın ölümü ilə bağlı 
etdikləri ah-vayları geniş təsvir olu-
nurdu. 

Lakin agentliyin Azərbaycan Res-
publikasında təmsilçisi vəziyyətlə 
yerində tanış olduğundan İranın bu 
ölkəyə dini-ideoloji təsirinin zəif oldu-
ğunu görməyə bilmir. İnsafən, müəllif 
gördüklərindən narazı olsa da, gene-
ralın fəaliyyətinə obyektiv qiymət ve-
rildiyini də qeyd edirdi. O göstərirdi ki, 
Azərbaycan Respublikasında bir çox 
politoloqlar, siyasi partiya rəhbərləri, 
araşdırma mərkəzlərinin başçıları-

nın “Qüds” təşkilatının fəaliyyətinin 
istiqamətləri, forma və məzmunu 
haqqında kifayət qədər məlumatları 
var. Həmin təşkilat formal olaraq İran 
İslam İnqilabı Keşikçiləri Korpusuna 
daxil olsa da, o, təşkilati, idarəetmə 
baxımından və maliyyə funksiyaları 
ilə müstəqil bir qurumdur.

Komandiri birbaşa rəhbər 
tərəfindən təyin edilən həmin qurum 
daxildə və xaricdə islam inqilabı ix-
racı ilə məşğul olur. İranda buna 
İranın milli maraqlarının sərhədaşırı 
müdafiəsi və qorunması deyirlər. 
Əgər İranın milli maraqlarının mühüm 
bir hissəsinin hakim ruhani təbəqəsi 
və onların təmsil etdiyi radikal dini 
təriqətin mövqeyinin möhkəmlənməsi 
kimi başa düşüldüyünü nəzərə alsaq, 
onda “Qüds” təşkilatının, əslində, 
İranın maraqlarını hakim dini qrupun 
mənafeyi baxımından qoruduğu ay-
dın görünər. 

Bu isə “Qüds” təşkilatının xaricdə 
radikal dini ideologiyanı yaymaq-
la, gücləndirməklə məşğul olduğu-
nu göstərir. Bunun da İranın həqiqi 
milli maraqları ilə heç bir əlaqəsi 
yoxdur. Əksinə, həmin fəaliyyətin 
nəticələrindən biri İslam aləmində di-
ni-siyasi zəmində qarşıdurma yaran-
ması və dərinləşməsidir.

“Anaj” Azərbaycan Respublika-
sında multikulturalizmin, tolerant-
lığın, dünyəvi dəyərlərin bərqərar 
olduğunu, daim möhkəmləndiyini, 
deməli, İranın dəstəklədiyi dini şüu-
run təsirinin zəiflədiyini görməkdən 
məyus olub. Müəllif etiraf etməsə də, 
gözəl anlayır ki, Azərbaycan Res-
publikasında, İranda olduğu kimi, 
dini şüurun zəifləməsinin ən əsas 
səbəblərindən biri İran İslam Res-
publikasının 40 illik mövcudluğu 
dövründə əldə etdiyi “nəticələr”dir. 
Həmin nəticələrin nədən ibarət ol-
duğunu isə artıq 1999-cu ildən, yəni 
inqilabın qələbəsindən cəmi 20 ildən 
sonra başlanan və hər dəfə də aman-
sız divan tutulan müxtəlif təbəqələrin 
siyasi, mədəni azadlıqlar, sosial, mil-
li, dini bərabərlik uğrunda çıxışları 
göstərir. 

Müəllif, əslində, İranda mövcud 
olan və heç də ürək açmayan belə 
bir vəziyyətdən, dünyəvi, milli, de-
mokratik düşüncəli azərbaycanlıların 
islam inqilabı ixracı ilə məşğul olan bir 
təşkilatın başçısının öldürülməsinə 
biganə münasibətindən məyus oldu-
ğunu ifadə edir. “Anaj” agentliyi İranın 
mühafizəkar dairələrinin maraqlarını 
təmsil edir və təəssüf ki, iki ölkə ara-
sında mövcud olan yüksək səviyyəli 
münasibətlərə ideoloji əngəl yarat-
maqla məşğul olur. 

Azərbaycandakı iranpərəstlərin bu 
həqiqətləri bilməsi və nəzərə alması 
bu gün həmişəkindən artıq dərəcədə 
zəruridir. Onlar anlamalıdırlar ki, ötən 
həftə Tehranda Azərbaycan səfirliyinə 
silahlı basqın ölkəmizin müstəqilliyinə 
qəsddir. Səfirliyin mühafizə xidmətinin 
əməkdaşına dəyən gülləsi milli varlı-
ğımıza açılan atəşdir.

Vidadi MUSTAFAYEV,  
AMEA-nın Şərqşünaslıq İnstitutu 

İran şöbəsinin müdiri

Evin həbsxanasından 
dünyaya müraciət 

İranda 3 aya qədər davam edən hökumət əleyhinə etiraz aksiyalarının iştirakçılarına qarşı 
məhkəmələr tərəfindən cəza tədbirləri davam etdirilir. Dünən Güney Azərbaycandan olan 
milli fəal Əbülfəz Paşazadə də aksiyalarda iştirakına görə həbs cəzasına məhkum edilib. 
Xəbəri Gunaz.TV verib. 

Məlumata görə, Şərqi Azərbaycan 
əyalətinin Sərəskənd (Həştrud) şəhərindən 
olan milli fəal Əbülfəz Paşazadə 3 ay 
müddətinə azadlıqdan məhrum edilib. Fəal 
2022-ci il noyabrın 9-da prokurorluğa çağırı-
laraq dərhal həbsə alınıb. Paşazadəyə qarşı 
“kiberməkanda hökumət əleyhinə təbliğat 
fəaliyyətləri” ittihamı irəli sürülüb.

Bundan əlavə, Tehrandakı Evin 
həbsxanasında xeyli sayda etiraz-
çı, o cümlədən tanınmış insan haqla-
rı müdafiəçiləri saxlanılır. Bugünlərdə 7 
məhbus qadın müraciət yayaraq beynəlxalq 
ictimaiyyəti İran rejiminin repressiyalarına 
qarşı çıxmağa çağırıb.

Bu barədə güneyli siyasi məhbus və hü-
quq müdafiəçisi Nərgiz Məhəmmədi adı al-
tında fəaliyyət göstərən şəxs, sosial media 
hesabında bildirib: “Biz, Evin həbsxanasının 
qadın palatasındakı bir sıra siyasi məhbuslar 
Tehran rejiminin on illərdir ki, həyata keçirdiyi 
və son aylarda daha da artırdığı edamların 
qarşısının alınmasını tələb edirik. Beynəlxalq 
ictimaiyyəti və insan haqlarını müdafiə 
təşkilatlarını rejimin əməllərinə biganə qal-
mamağa çağırırıq”.

Onların fikrincə, İran hökuməti edam 
cəzasına məhkum edilmiş etirazçı 
məhbuslara işgəncə verir, bəzi hallarda 
məcburi etiraf almaq üçün cinsi zorakılığa 

məruz qalmalarına imkan verir.
Xatırladaq ki, əslən Güney Azərbaycanın 

Zəncan şəhərindən olan Nərgiz Məhəmmədi 
hazırda Tehranın Evin zindanında saxlanı-
lır və 10 il 8 ay həbs, 154 şallaq cəzasına 
məhkum edilib.

İrandakı repressiyalar Beynəlxalq Əfv 
Təşkilatının da diqqətini cəlb edib. Bu- 
günlərdə “Qardian” qəzeti məlumat verib 
ki, Beynəlxalq Əfv Təşkilatı yanvarın 30-da 
azı iki yeniyetmə və bir kişinin işgəncəyə, 
bəzilərinin cinsi təcavüzə məruz qaldığını, 
döyüldüyünü və ədalətli mühakimə olunma-
dığını bildirib. Üç nəfərə işgəncə verməkdə 
şübhəli bilinənlərin adları məlumdur və bu 
barədə Qərb dövlətlərinə məlumat veriləcək.

Təşkilatın Yaxın Şərq və Şimali Afrika 
üzrə sədr müavini Diana Əl-Təhavi deyib 
ki, zorakılıq və digər işgəncələrdə iştirakda 
şübhəli bilinən SEPAH məmurları və ədliyyə 
rəsmiləri cəzalandırılmır, bu isə İranın 
məhkəmə sisteminin qəddarlığını və qeyri-
insaniliyini göstərir. 

Avstraliya Xarici İşlər Nazirliyinin yaydığı 
məlumatda isə bildirilir ki, ölkə İrana qarşı 
sanksiyalar tətbiq edib. Məhdudiyyətlər 16 
fiziki və hüquqi şəxsi əhatə edir. Sanksi-
ya siyahısında İran ordusunun, SEPAH və 
“Bəsic”in tanınmış simaları yer alıb.

“Xalq qəzeti”

Ürəyim çırpınan o tay, bu taydır…
Gözüm Azərbaycan, başım dumanlı,
Ürəyim çırpınan o tay, bu taydır…
O tayın qızına bu tayın oğlu,
Salamlar, sayqılar diləyir hər an.

Bağlı gözlərini aç yollarıma,
Gecə gözlərinə Ay gətirəcəm.
Sənə varlığımla qızıl tikəsi,
Təbrizi gözümdə pay gətirəcəm.

Sən mahnılar oxu, mən şeir yazım,
Günləri, ayları, ili yaşadaq.
Günlərdən, aylardan, illərdən dinməz,
Dilsiz bu millətdə dili yaşadaq.

Mortəza DİNMƏZ,  Təbriz

 İki kəlməlik sözüm var
Dünya dolanır.
Dünya o qədər dolanacaq ki,
Hər şey tərsinə çevriləcək.
Artıq heç bir it hürməyəcək  
insanlara.

Alma MUĞANLI,  Tehran

Var məndə
Torpağam, ellərin ağlar alayı var 

məndə,
Gözüyaşlı  Arazı, Arpaçayı var 

məndə.
 Bayatı dağlı sinəmdən  umanım qoy 

umsun,
Bir çiçək hər dərənin nəğmə payı var 

məndə.
 Damarımda qan ağır addım atır... 

Neyləməli?
Ellərin, bəlkə, boğulmuş  harayı var 

məndə!

 Nadir İLAHİ,  Xiyav

 Buyurun içərimə
İçdən söz açıram
İçimdən!
Polislər!!!
Gəlin,
Seçin,
Aparın,
Sağçıları,
Solçuları…
Əziz terroristlər,
bomba qoymağa yer,
uçaq partlamağa göy
tapmadınızsa
buyurun içərimə!
Jurnalistlər!
Siz!
Tökülün içimə
Kameralarınızı
Mikrofonlarınızı
Sevdiyiniz yerlərimdə əkin!
Yalan əkin! Doğru biçin!
Dünyamın qiyamətini qurmuşam
neçə dəqiqə sonraya,
Dünyamın qiyaməti çox da ina-
nılmaz deyil!

 Aydın ARAZ,  Culfa

Güneyin ağrılı misraları 
“Dilsiz bir millətin dili olmağa çalışırıq. Son yüz ildə beş azadlıq 
inqilabının müəllifi olan Güney Azərbaycan xalqının səsi olmağa 
çalışırıq. “Dil varlığın evidir” – deyə ana dilimizlə ev, yəni varlıq 
yaratmağa cəhd edirik. Bizim xalq olaraq yarada biləcəyimiz ən 
dağılmaz,  sarsılmaz evimiz məhz ana dilimizdir”. 

Əslən güneyli şair-ədəbiyyatşünas, Azərbaycan Yazıçılar Birliyi 
Cənubi Azərbaycan ədəbiyyatı komissiyasının sədri Sayman Aruzun 
bu yanğılı sözləri Azərbaycanın Güneyində 35 milyonluq xalqımızın 
varlığını yaşadan güc və qüdrətin məhz ana dilimiz olduğunu bir 
daha bizə anladır. Ustad Şəhriyarın “Türkün dili tək sevgili, istəkli 
dil olmaz”, – deyə öydüyü bu dildə sevgimizlə yanaşı, çəkdiyimiz 
ağrı-acılar da misralara çevrilib bağlı qulaqları, yumulmuş gözləri 
açır. Dil, eyni zamanda, əski zamanlardan xalqımızın milli varlığını 
qoruyub yaşatmaq savaşında qılınc və qalxanı olub. Sayman bəyin 
mətbuatda o taylı yazarlardan bu taylı oxuculara çatdırdığı dil, xalq, 
milli haqq ağrılı çağdaş şeirlərdən parçaları təqdim edirik:

Tehran, həqiqətən, qorxulu şəhər imiş...
Ötən ay Ermənistan baş nazirinin xanımı Tehranın əziz qonağı idi. İran İslam Respublikası 

prezidentinin xanımı onu çox səmimi, həsrətlə gözlədiyi doğması sayaq qarşıladı. Görüşü 
şərəfləndirmək mənasında qonağı özü ilə birlikdə məscidə də apardı. Düşünməyə bilmirsən: 
görəsən, İİR-in birinci xanımı Ermənistanın birinci xanımı ilə birlikdə namaz qıldımı, ya 
məsciddə xristian dini qaydalarını icra etdimi?.. 

Bu yerdə yada düşür 
ki, Fransa prezidentləri 
ard-arda bildiriblər ki, 
“Ermənistan Fransanın 
kiçik bacısıdır”. Bununla 
bir daha əmin olursan ki, 
Ermənistan xaçpərəstlərin 
diyarıdır. Rəsmi Tehran isə 
bildirir ki, Ermənistan İranın 
qardaşıdır. Doğrudanmı İran 
xaçpərəst diyarıdır? Axı qar-
daşın xristiandırsa, sən də 
onunla həmməzhəb olmalı-
san.

Amma İran başqa 
məqamlarda özünü İsla-
mın “əsas” təəssübkeşi, 
“müqəddəs müsəlman 
məmləkəti” kimi qələmə verir. Təkcə öz 
vətəndaşlarından deyil, bütün müsəlman 
ölkələri camaatından islami həyat tərzinin 
dürüstlüyünü, paklığını qorumağı tələb edir. 
Bu israrlı iddia İran İslam Respublikasının 
özünə, xüsusilə Tehranın rəsmi liderlərinə 
aid deyilmi? Düşünürsən ki, aid deyil. Belə 
olsaydı, işğalçı Ermənistanın 30 il xarabalığa 
çevirdiyi Qarabağın məscidlərində qəsdən 
donuz bəslədiyini dilə gətirər, müsəlman 
təəssübkeşliyi sərgiləyərdi.

İndi dünya çaş-başdır. Özünün qədim 
xalq olduğu ilə qürrələnən həmin İranın, 
xüsusilə onun bugünkü rəsmilərinin hansı 
dinə, məzhəbə qulluq etməsi sualı cavabsız 
qalıb. 

Bəs, Ermənistan kimdir? Xristian Fran-
sanın xaçpərəst bacısı, yoxsa “qatı din-
dar mollalar” İranının müsəlman qardaşı? 
iki həftə idi ki, bu suala cavab axtarırdım 
ki, bir neçə gün əvvəl Tehranda iranlı ter-
rorçu azərbaycanlıların bu ölkədəki rəsmi 
qərargahına – Azərbaycan səfirliyinə 
hücum edib din qardaşını qətlə yetir-
di. Zərərsizləşdirilməsəydi, daha çox qan 
axıtmağa hazır idi. Bir həftənin o başın-
da erməniyə elə qardaşlıq, bu başında 
azərbaycanlıya belə qəsd...

Tehran, həqiqətən, qorxulu şəhər imiş...

Rafiq HƏSƏNOV,  
veteran jurnalist

